
   Република Македонија

Министерство за транспорт и врски

Предлог на Закон за изменување и дополнување

 на Законот за просторно и урбанистичко планирање
Скопје, август 2013

Образложение


Потребата од изменување и дополнување на Законот за просторно и урбанистичко планирање произлезе заради намалување на трошоците на општините при изработка на урбанистичките планови за село како и трошоците при водењето на постапката за донесувањето на урбанистичкиот план за село се со цел за забрзување на економскиот и социјален развој на селата. Ова заради фактот дека во Републиката во најголем број општините немаат донесено урнанистички планови за село и не се во можност да одговорат на барањата на грѓаните за изградба на објекти за домување во стамбени куќи, јавни објекти, комрцијални објкети и објекти за спорт и рекреација. Од овие причини се предлагаат измени и дополнувања на одредбите од Законот кои се однесуваат и н   а надлежностите на Агенцијата за катастар на недвижности, Министарството за земјоделство, шумарство и водостопанство, Министерството за животна средина, а кои учествуваат во постапките за изработка и донесување на урбанистички планови за село.


Исто така со законот се предвидуваат одредби кои се однесуваат на постапката за донесување на урбанистички планови од страна на Советот на општината, општината во Градот Скопје и Градот Скопје, по добивањето на согласност од страна на министерството за транспорт и врски. Имајќи го предвид значењето на урбанистичките планови за развојот на општините со овие измени детално се пропишува постапката за донесувањето на урбанистичките планови, обврските на Градоначлникот, претседателот на Советот, роковите за постапување, а се пропишуваат и глоби за непочитување на законските обврски, а во насока на поголема ефикасност при донесувањето на урбанистичките планови.
Предлог на закон за изменување и дополнување 
на законот за просторно и урбанистичко планирање
Член 1

 
Во Законот за просторно и урбанистичко планирање („Службен весник на Република Македонија“ бр.51/05, 137/07, 91/09, 124/10, 18/11, 53/11, 144/12 и 55/13)   во членот 12 ставовите (3) и (4)  се менуваат и гласат: 
   
 „Графичките прикази од ставот (2) на овој член содржат: граница на планскиот опфат која претставува граница на селото, граница на блок, намена на земјиштето и градбите,  планско решение на примарната или секундарната сообраќајна мрежа со нивелманско решение и плански решенија на сите примарни или секундарни комунални и телекомуникациски инфраструктури. 

      
 При разработка на најмалку еден блок графичките прилози содржат регулациони линии, граници на градежните парцели градежни линии, максимална висина на градбите изразена во метри до венец, планско решение за примарната и секундарната сообраќајна мрежа со нивелманско решение и плански решенија на сите примарни и секундарни комунални и телекомуникациски инфраструктури.“

    
По ставот (4) се додаваат два нови става (5) и (6) кои гласат:

      
„(5)Текстуалниот дел од ставот (2) на овој член содржи: општи услови за градба, развој и користење на земјиштето и градбите, податоци за сообрќајните, комуналните и телекомуникациските инфраструктури, параметри за спроведување  заштита на културното наследство, природата и животната средина и мерки за заштита од разурнување. При разработка на најмалку еден блок, текстуалниот дел содржи посебни услови за градење за поединечни градежни парцели.

       
(6)Графичките прикази за урбанистички план за село од став (3) од овој член се изработуваат на дигитализирани катастарски планови или на архивски оригинали на катастарските планови во векторски формат на кои се ажурира постојната примарна или секундарна сообраќајна мрежа и постојната надземна и подземна примарна или секундарна инфраструктура, заверени од Агенција за катастар на недвижности.“

Ставовите (5) , (6), (7) и (8) стануваат ставови (7) , (8), (9) и (10).

                                                                     Член 2

       
Во членот 13 ставовите (3) и (4)  се менуваат и гласат: 

           „Графичките прикази од ставот (2) на овој член содржат: граница на плански опфат, намена и начин на користење на просторот, граница на блок, планско решение за примарната или секундарната сообраќајна мрежа со нивелманско решение и плански решенија на сите примарни или секундарни комунални и телекомуникациски инфраструктури. При разработка на најмалку еден блок графичките прикази содржат: намена на земјиштето и градбите, регулациони линии, граници на градежните парцели, градежни линии, максимална висина на градбите изразена во метри до венец, планско решение за примарната или секундарната сообраќајна мрежа со нивелманско решение и плански решенија на сите примарни или секундарни комунални и телекомуникациски инфраструктури.

       
Текстуалниот дел од ставот (2) на овој член содржи: општи услови за изградба, развој и користење на земјиштето и градбите, податоци за сообрќајните, комуналните и телекомуникациските инфраструктури, други параметри за спроведување на планот, стратешка процена на влијанието врз животната средина, мерки за заштита на културното наследство, природата и животната средина, мерки за заштита од разурнување и друго.  При разработка на најмалку еден блок текстуалниот дел содржи: посебни услови за градење за поединечни градежни парцели.“

                                                                  Член 3
 
  Во члeнот 15 по став (4 ) се додава нов став (5) кој гласи:

 
„(5) Во случаите кога на барање на општината се изработуваат Услови за планирање на просторот за урбанистички план за село, за истите не се плаќа надоместот од став (4) на овој член“ 

   
  Ставот (5) станува став (6).

                                                                 Член 4
    
Во членот 15-а по ставот (7) се додава  нов став  (8) кој гласи:

„ (8) Доколку со планската програма за изработка на урбанистички план за село не се зафаќаат нови земјоделски површини односно се работи за изградено подрачје на селото, изработувачот на планската програма е должен да достави и список на индикации за катастарски парцели со вкупна површина на планскиот опфат издаден од Агенцијата за катастар на недвижности. Надлежниот орган од ставот (3) на овој член ја одобрува планската програма по добиено мислење од надлежниот орган согласно со Законот за земјоделско земјиште,  дека нема потреба од  трајна пренамена на земјоделското земјиште во градежно. 

 
 Во ставот (8) кој станува став (9) по зборовите: „планска програма “ се додаваат зборовите „односно проектот за инфраструктура“. 

 
Ставот (9) станува став (10). 

                                                               Член 5
   
Членот 15-в се брише.

                                                                Член 6
       Во членот 19 по став (1)  се додаваат три нови става (2), (3) и (4) кои гласат:    

  „(2) По барање на општините, Агенцијата за катастар на недвижности за изработка на урбанистички план за село издава заверени дигитализирани катастарски планови или архивски оригинали на катастарските планови во векторски формат, без надомест.                 

   (3) По барање на општините Агенцијата за катастар на недвижности ги нанесува урбанистичките планови за село, донесени пред стапување во сила на овој закон, на катастарски планови во дигитален или векторски формат и врши промена на културата без надомест.                 

    (4) По барање на општините Агенцијата за катастар на недвижности врши дигитализација и векторизирање на заверени катастарски планови за предложениот–плански опфат за селата за кои за прв пат се донесува урбанистички план за село, без надомест.

     Ставот 2 станува став ( 5). 
Член 7

Во членот 25 ставот (5) се менува и гласи :

“Градоначалникот на општината, општината во Градот Скопје и Градот Скопје  е должен најдоцна 15 дена по добивање на согласноста од ставот (2) на овој член да го достави предлогот на планот до Советот на општината, општината во Градот Скопје и Градот Скопје а Советот е должен во рок од 15 дена од приемот на предлогот на планот да го стави на седница и да го донесе истиот.“
По ставот (5) се додаваат  девет нови ставови (6), (7), (8), (9), (10), (11), (12), (13), (14) кои гласат:

“(6) Доколку градоначалникот на општината, општината во Градот Скопје и Градот Скопје не постапи согласно став (5) на овој член, најмалку еден член на Советот можe да достави предлог за донесување на предлогот на планот до претседателот на Советот на општината, општината во Градот Скопје и Градот Скопје, кој е должен во рок од 15 дена од приемот на предлогот, предлог планот да го стави на седница на Совет, а Советот е должен да го донесе на истата седница.

(7) Доколку претседателот на Советот на постапи согласно став (6) на овој член, член на Советот доставува известување до Државниот управен инспекторат, кој е должен да изврши надзор во општината, општината во Градот Скопје и Градот Скопје, да поднесе барање за поведување на прекршочна постапка против претседателот на Советот и да определи дополнителен рок од 15 дена во кој рок претседателот на Советот е должен предлог планот да го стави на седница на Совет, а Советот е должен да го донесе на истата седница. Доколку претседателот на Советот не го стави предлог планот на седница на Совет и во дополнителниот рок од 15 дена, Државниот управен инспекторат поднесува пријава против претседателот на Советот до надлежниот јавен обвинител.

(8) Советот на општината, општината во Градот Скопје и Градот Скопје може да не го донесе предлог планот само доколку смета дека истиот не е изработен согласно законските прописи, при што должен е да донесе Одлука со образложение за констатираната неправилност поради која предлог планот не е донесен.

(9) Во случаите од ставот (8) на овој член градоначалникот на општината, општината во Градот Скопје и Градот Скопје е должен во рок од 3 дена од одржувањето на седницата на Советот, да ги достави предлог планот и донесената Одлука до органот на државна управа надлежен за вршење на работите од областа на уредување на просторот, а органот е должен во рок од 15 дена да ги провери наводите во образложението на Одлуката за констатираната неправилност и доколку утврди дека истите се основани да ја поништи дадената согласност и да го извести изработувачот на планот, а доколку утврди дека истите се неосновани повторно да го достави предлогот на планот до општината, општината во Градот Скопје и Градот Скопје.

(10) Во случаите од став (9) на овој член кога дадената согласност е поништена, изработувачот на планот е должен да пристапи кон отстранување на констатираните неправилности и повторно да го достави предлогот на планот до органот на државна управа надлежен за вршење на работите од областа на уредување на просторот за добивање согласност, при што доколку повторно е дадена согласност, Градоначалникот на општината, општината во Градот Скопје и Градот Скопје  е должен најдоцна 5 дена по добивање на согласноста да го достави предлогот на планот до Советот на општината, општината во Градот Скопје и Градот Скопје, кој е должен во рок од 15 дена од приемот на предлогот на планот да го стави на седница и да го донесе истиот.

(11)Во случаите од ставот (9) на овој член кога дадената согласност не е поништена, органот на државна управа надлежен за вршење на работите од областа на уредување на просторот повторно го доставува предлогот на планот до општината, општината во Градот Скопје и Градот Скопје, при што Градоначалникот на општината, општината во Градот Скопје и Градот Скопје  е должен најдоцна 5 дена по прием на предлогот на планот да го достави истиот до Советот на општината, општината во Градот Скопје и Градот Скопје, кој е должен во рок од 15 дена од приемот на предлогот на планот да го стави на седница и да го донесе истиот.

 (12) Во случаите од став (10) и  став (11) на овој член, не се  применува ставот (8) на овој член и секој акт на Советот со кој не е донесен предлог планот е ништовен и не произведува правно дејство.

(13)Урбанистичкиот план ќе се смета за донесен доколку претседателот на Советот не постапи согласно став (6) и став (7) на овој член или Советот на општината, општината во Градот Скопје и Градот Скопје не донесе Одлука за донесување на урбанистичкиот план или Одлука согласно став (8) на овој член во случаите кога предлог планот е доставен до Советот согласно став (5), став (6) и став (7) на овој член, односно не донесе Одлука за донесување на урбанистичкиот план во случаите кога предлог планот повторно е доставен до Советот согласно став (10) и став (11) на овој член. 

(14)Донесениот урбанистички план се заверува во рок од 3 дена од денот на донесувањето на Одлуката за донесување на урбанистичкиот план, односно од денот на истекувањето на рокот за негово донесување утврден во став (5), став (6), став (7), став (10) и став (11) на овој член како и во член 15 став (2) на овој закон, и истиот се применува по исполнувањето на условите од членот 27 ставови (4) и (6) на овој закон.

                                                               Член 9
        
Во  членот 29 во став (2) по  алинеата 2 се додава нова алинеа 3 која гласи: 
„- во постапката за изработување и донесување на урбанистички план за село, доколку во планскиот опфат на селото се планира намена домување и јавни и комерцијални намени, надлежниот орган на општината донесува одлука за неспроведување на постапката за стратешка оцена на влијанието врз животната средина на која позитивно мислење дава Министерството за животна средина и просторно планирање.“
                                                                  Член 10
     
Членот 29 – а се менува и гласи:                                                               
    
„Донесувачот на урбанистичките планови од член 7 точка 2 на овој закон, на државната урбанистичка планска документација, локалната урбанистичка планска документација, урбанистичко планската документација за туристичка развојна зона и урбанистичко планската документација за автокамп и проектот за инфраструктура, должен е пред организирање на јавна анкета и јавна презентација од член 24 од овој закон, да обезбеди согласност за усогласеност на урбанистичките планови или урбанистичко планската документација, со катастарските подлоги од Агенцијата за катастар на недвижности.“

Член 11
   
Во членот 51-а по став (4)  се додава нов став (5) кој гласи:    

„(5) Надлежниот орган од ставот (4) на овој член пред одобрување на проектот за инфраструктура, истиот го доставува до Министерството за земјоделство, шумарство и водостопанство заради  издавање на согласност за трајна пренамена на земјоделското земјште во градежно земјиште, доколку со проектот се зафаќаат нови земјоделски површини. Изработувачот на проектот е должен да достави и список на индикации за катастарски парцели со вкупна површина што се зафаќа со проектот за инфраструктура, издаден од Агенцијата за катастар на недвижности.
  
 Ставовите (5), (6), (7) и (8)  стануваат ставови (6), (7), (8) и (9).
Член 12 

Во членот 76 се додава нов став (3) кој гласи:

“(3)Глоба во износ од 5000 до 7000 евра во денарска противвредност ќе му се изрече за прекршок на одговорното лице во општината ако донесениот урбанистички план не се завери во рокот утврден во член 25 став (14) на овој закон и не се постапи согласно член 27 став (4) на овој закон.

Член 13
Во членот 76-в во ставот (1) зборовите “став (5)“ се заменува со зборовите “ставови (5), (10) и (11)“.

По ставот (3) се додава нов став (4) кој гласи:

“(3)Глоба во износ од 5000 до 7000 евра во денарска противвредност ќе му се изрече за прекршок на одговорното лице во општината ако не ги достави предлогот на планот и Одлуката донесена согласно член 25 став (8) на овој закон, до  органот на државна управа надлежен за вршење на работите од областа на уредување на просторот, во рокот утврден во членот 25 став (9) од овој закон.

Член 14

По членот 76-в се додава нов член 76-г кој гласи:

“Член 76-г

(1)Глоба во износ од 5000 до 7000 евра во денарска противвредност ќе му се изрече за прекршок на претседателот на Советот на општината, општината во Градот Скопје и Градот Скопје ако предлог планот не го стави на седница на Советот во рокот утврден во член 25 ставови (6) и (7) на овој закон.

(2)Глоба во износ од од 5000 до 7000 евра во денарска противвредност ќе му се изрече за прекршок на претседателот на Советот на општината, општината во Градот Скопје и Градот Скопје ако Советот не постапи согласно член 27 став (6) на овој закон.

(3)Глоба во износ од 3.000 до 5.000 евра во денарска противвредност ќе му се изрече за прекршок на член на Советот на општината, општината во Градот Скопје и Градот Скопје во случаите кога не е донесен урбанистичкиот план од страна на Советот на општината, општината во Градот Скопје и Градот Скопје доколку членот на Советот:

- не гласал за донесување на урбанистичкиот план согласно член 25 став (5), (6) и (7) на овој закон а при тоа не е донесена Одлука согласно член 25 став (8) на овој закон и

 - не гласал за донесување на урбанистичкиот план согласно член 25 ставови (10) и (11) на овој закон.“

Член 15
(1)Одредбата од член 7 на овој закон се применува и на урбанистичките планови за кои е дадена согласност од страна на органот на државна управа надлежен за вршење на работите од областа на уредување на просторот пред влегувањето во сила на овој закон.

(2)Урбанистичките планови за кои е дадена согласност од страна на органот на државна управа надлежен за вршење на работите од областа на уредување на просторот и кои се доставени до Советот на општината, општината во Градот Скопје и Градот Скопје од страна на градоначалникот на општината, општината во Градот Скопје и Градот Скопје пред влегувањето во сила на овој закон, а истите не се донесени, ќе се смета дека се донесени доколку Советот на општината, општината во Градот Скопје и Градот Скопје не ги донесе во рок од 15 дена од денот на влегувањето во сила на овој закон.
Член 16
Урбaнистичките планови, документации и општи акти кои не се усогласени со одредбите од овој закон согласно членот 78 од Законот за просторно и урбанистичко планирање („Службен весник на Република Македонија бр.51/05“) и членот 46 од Законот за просторно и урбанистичко планирање („Службен весник на Република Македонија бр.137/07“), престануваат да важат, а просторот опфатен со истите се смета за простор вон плански опфат. 
Член 17
Се овластува Законодавно-правната комисија на Собранието на Република Македонија да утврди пречистен текст на Законот за градење.
Член 18
    Овој закон влегува во сила осмиот ден од денот на објавувањето во “Службен весник на Република Македонија“.

